
Senidetzeko garaia

JON ANDER DE LA HOZ

Aukera bikaina jakintza bera sorburu duen herrien 
senidetzarako, abantailak besterik ez baititu. Hortik 
udalbatza berriarekiko eskea. Cetara herri ederra 
baita, gure lurraldeko bi Getariak bezalaxe, edo 
ederragoa agian. Harrizko kaleak labarretik zintzilik, 
hamarka egurrezko txalupa hondarraren gainean, 
postaleko ilunabarrak, janari kategorikoa eta eliza 
ederra. Artea naturan txertatuta. Beraz, aprobetxatu 
dezagun getariarren arteko harremana estutzeko 
aukera ezin hobe hori, gozamena bitarteko. 

Post Scriptum: Artea aipatzen hasita. Testuari zati hau 
gehitu bezperan ustekabean joan zaigu artezalerik 
handiena —latinean eta grekoan makina bat ikasketa 
egindakoa, bide batez esanda—. Igande iluntze 
triste hartan, ofizioari esker ezagutu eta mito izaeratik 
lagunarenera igaro zenaren whatsapp zaharrak 
begiratzen hasita, Italiako beste bidaia batekoekin 
topo: "Brunelleschi... La cuna del renacimiento... ahí 
al lado tenéis una trattoria sobresaliente...". Iñaki, bere-
bereko moldean. Hain maitea zuen herrialde bateko 
kontuak izan bitez omenaldi xume. Mujika, maestro... 
¡y que corra el atleta!

Hauteskunde garaia exijentzien eta proposamenen 
aldia izaten denez gero, hurrengo lau urteotan 
herria gidatuko duen alkateari nire galdea egin 

nahi diot txoko honetatik, hura edonor dela ere: abiatu 
dezala munduko beste Getariekin senidetzeko prozesua.

Jakina denez, gurea ez da Getaria bakarra. Gure 
kostaldean baditugu bi, baina badira gehiago. Hain 
justu ere, itsas bazterrean egotea da haien guztien 
ezaugarri nagusia. Ez alferrik, Getariak cetaria du 
oinarrian; hau da, erromatarrek itsasoa aprobetxatuz 
arraina gatzatzeko eta arrainez egindako garum pasta 
ekoizteko azpiegitura. Cetariak, berriz, cetus, ketos 
grekoaren forma latinizatua. Mitologia greziarraren 
arabera, Perseok akabatu zuen itsas munstroa izan zen, 
Andromedaren sakrifizioa saihesteko eginahalean. 
Itsas munstroa, Cetus zetazeoa. Hots, balea. Herriko 
armarrian dagoen ugaztuna, alegia.

Munduko Getaria guztien senidetzearen ideia joan zen 
abenduko kontua da. Italiako Amalfi kostan aurrera-
atzera ibiliz, ezusteko bikaina herri batera ailegatu 
orduko: Benvenuti a Cetara. "Lotura izan behar dik, 
noski". Zer esanik ez kaleetan arrain kontserben 
horrenbeste denda ikusita.

Hain justu ere, Ander Izagirre kazetari donostiarraren 
Vuelta al País de Elkano liburua neraman aldean 
egun haietan, eta han Mertxe Urteaga arkeologoak  
—erromatar garaiko aztarnen aurkitzaile nabarmenena 
Gipuzkoan— azaltzen du San Anton mendiaren 
istmoan, ekialderantz, egin zuten cetaria baten 
aztarnen aurkikuntza.

Izagirreri Italiako Cetara haren jatorriaz galdetuta, 
baietz esan zidan, Urteagak eman ziola Salerno 
inguruko herri haren berri, beste Getaria baten adibide 
gisa. Jakina da, halaber, Ptolomeok II. menderako 
Caetaria bezala izendatu zuela arrantza arrasto 
arkeologiko garrantzitsuak azaldu diren Algecirasko 
ingurua —hantxe dago Getares izeneko hondartza—.

SALBERAK ITSASKABRARI

Joder, sozio, oraingo Artzapeko kolaborazioaren 
gaia zein idatzi behar hunan galdetu ninanean, 
blaustada batean aterako zitzaidanala uste 

ninan. Baina, kasuensotz, ez den erreza hurrengo 
Getaiko alkateari eskaera eskutitz bat egitea! Hasi 
ninteken gaztetxoa nindunanean nolako Getaia 
nahiko ninaken eskatzen:

"Alkate txit agurgarria, 

Getaian behingoz futbol zelaia egitea eskatzen 
dizut, belarrezkoa, araudiaren araberako neurriekin 
eta irekiera egunean Erreala eta Athletic-en derbia 
antolatzea, Arkonada, Iribar, Satrustegi, Argote, 
Lopez Ufarte, Sarabia, Kortabarria eta abar 
ikusteko.

Festetan rock talde handiak ekartzea: Hertzainak, 
Zarama, Kortatu, La Polla Records... eta Fabiola 
eta Jaime de Moraren "txabola" gaztetxea egiteko 
uztea.

Igande arratsaldeetan zinera joateko aretoa herrian 
bertan irekitzea eskatu nahiko nizuke, Ixkote 
elkartearen alboan zegoenaren antzekoa, bertan 
Bruce Lee, Charlot, Tarzan, Hiru Mosketeroak, 
Cantinflas, Bud Spencer eta Terence Hillen 
filmekin gozatzeko. Ah! baina pelikula erdian 10 
minutuko atsendentxoarekin txokolatezko gaztainak, 
esponjak, regalizak eta izoztutako negritoak jateko.

Udan moila garbi-garbia edukitzea eskaileretan 
dirutan ibiltzeko, Amabirjinan gainetik zanbuilaka 
aritzeko, motortxiki tartean azkena-ikutzen jolasteko 
eta iluntzean baheakin izkirak arrantzatzeko".

Alkate berriari enbajada

ZIGOR SAIZAR

Gaur egungo eskutitza honelakoa izango luken:

"Alkate txit agurgarria:

Mesedez futbol zelairik ez egin, bestela ere baloiaren 
atzetik dabiltzanek nahikoa espazio eta denbora jaten 
diete-eta gainontzeko kirolei. Zer esanik ez zer nolako 
jokabideak eta elkarbizitzaren aurkako joerak sustatzen 
dituen ikusita: liskarrak, homofobia, bazterketak, 
bortizkeria... Ah! eta behin eskatzen hasita, ausarta 
izatea eskatu nahi nizuke: Gure Txeruri hurrengo futbito 
txapelketa antolatzerakoan, ideia sortzaileak lantzera 
animatzea eta horretarako baliabideak eskaintzea: 
berdintasun teknikaria, gaztedia teknikaria, kirol 
teknikaria.

Urte guztirako kultur ekitaldien egitaraua egitea, 
hilero musika ekitaldiren bat, antzerki saioak, olerki 
errezitatuak, literatura tailerrak, dantza emanaldiak, 
zinea... barne hartuz. Eta horretarako herriaren 
erdigunean dauden bi espazio egokitzea: eliza eta 
Balentziaga museoa.

Bukatzeko, moila eta gure landa guneei buruz zer 
eskatu? Bertako produktuek etorkizunean jarraipena 
izan dezaten, geratzen diren arrantzaleek, baserritarrek, 
saregileek, txakolingileek, kontserbagileek egungo haur 
eta gazteei transmisioa egiteko ekimenak antolatzea, 
horretarako Getaiko euskera erabiliz, egite eta izate bat 
gal ez dadin betirako, gure inguruaren biziraupenak 
etorkizuna izan dezan hurrengo belaunaldietan ere.

Azken ohar bat, alkate: ez egin kasu alderdiari, 
berdin zait zeini, egin ihes bozken kontaketatik, 
zure proposamen eta erabakiak ez daitezela egon 
hauteskunde kalkuluen menpe. Herria hobetzeko 
aukeratu zaituzte, herriaren zerbitzari izateko, herritar 
guztiengan pentsatuz lan egiteko". 

Oharra: adiskide, enbajada ederrian sartu naun!

SALBERAK ITSASKABRARI

Aste Santua pasa berritan aje emozionalarekin 
nabil hitz hauek idazten. Instagrameko 
erabiltzaile garenok ez dugu besterik ikusi: 

lagunen 5-6 eguneko bidaiak 24 orduan iraungitzen 
diren storiesetan. Neureak barne.

Instagramen ez ezik, herrian ere a ze jende 
andana. Gezurra dirudi apirila hasierako ostegun 
bateko Getaria eta Ostegun Santuko Getaria herri 
bera direnik. Batez ere gorriz margotutako bost 
egunetan eta hemendik ibili garenon artean beste 
gairik ez: a ze turista pila!

Hau esan eta geu ere kanpora joan, biak bat. Esan 
bezala sare sozialetan bateko eta besteko irudiak: 
Benidorm, Irlanda, Portugal, Salou, Landak... 
Nik neuk ere Arabar Errioxako ardo eta yankee 
artean eman ditut Pazko Asteko egunak. Hala ere 
badirudi furgoneta hartuta mugitzen bagara edo, 
besterik gabe, gu geu bagara beste tokietara joaten 
garenak, ez dugula molestatzen eta gu ez garela 
turistak. Beno, ez garela giriak esan nahi nuen.

Urtero bezala, gure etxeko mahai bueltan gai 
hauxe bueltaka: herri turistikoa bilakatu gara. Iritzi 
desberdinekin ika-mikan: batetik, zerbait egin behar 
zela, hau ez dela posible eta, bestetik, zerbaitegatik 
etortzen direla kostaldera, badaezpada ere inor 
ez dela joaten Soraluzera oporretan. (Ojo, ez 
daukagu ezer plaentxiarren kontra).

Nire turismo arloko ikasketak zerbaitetarako 
balio behar zuten eta hauxe da mahai gainean 
jarri nuena: turismo mailan ematen diren fluxuak/
mugimenduak, ez dira iner tziaz/kasualitatez 
gertatzen. Planifikatu egiten dira eta planifikatu egin 
behar dira. Hau da, getariatitisak kutsatuta denok 
daukagu buruan eske Getaria oso polita da, nola 
ez dira etorriko ba? Baina dena ez da polita izan 
edo zatarra izan.

•	 Marketinga. Kanpora saldu den irudi horren 
atzean lanketa bat dago. Irudi bat sortu da, 
errelato bat; gure kasuan "En Getaria se come 
muy bien" edo "a picturesque fishing town", 
esaterako. Eta ondoren irudi hori ekintza 
desberdinen bitartez eta diru publikoaren 
inber tsioarekin kanpotarrenganaino iri tsi 
da (kanpotarrez ari naizenean berdin ari 
naiz Abaltzisketakoez zein txinatarrez). 
Azokak direla, eskuorriak, aldizkarietako 
erreportajeak, kanpoko bidaia agentziak 
(jubilatuak autobusetan bidaltzen dituztenak, 
etab)... Munduan zehar oihartzuna egitea 
lortu da. Munduan auskalo zenbat txoko polit 
dauden, baina ez ditugu ezagutzen... Jendea 
joaten al da horietara? Nola joango gara ba 
ez badakigu existitzen direnik?

•	 Azpiegiturak. Toki bat ezagutzeko bertara 
iristeko moduak bermatu behar dira. Gure 
kasuan bi errepide nagusi ditugu (bale, neguan 
askotan itxita, baina zeinen politak diren?) 
eta autobus publikoaren zerbitzu zabala. 
Donostiara ordu erdiro daukagu garraioa 
eta honek turisten joan-etorria errazten du, 
esaterako. Autobus zerbitzu eskasa dugula 
eta trenik ez dugula uste duzuenean, akordatu 
Abaltzisketarekin. Eta behin herrira iritsita 
aparkalekuak ditugu, jateko zein edateko 
tokiak eta lotarako lekuak. Getariara iristea 
oso-oso zaila balitz eta hemen ezer-ezer ez 
balego... hainbeste bisitari etorriko lirateke?

Hauek dira kudeaketa turis t ikoko bi gako 
garrantzitsu. Bi adibide jarriko ditut hobeto 
ulertzeko.

1.	 Tailandia	 eta	 Kanbodia. Biak elkarren 
ondoan, biak klima antzekoa, biak hondartza 
paradisiakoak, biak kultura eta gastronomia 

NEREA KAMIO

Turistak, giriak eta fluxuak

IRITZIA

31 ipuin. 

JOXI ERAUSKIN

31 ipuin

Anton Txekhov errusiar antzerkigile, ipuingile 
eta idazlea izan zen. Kritika modernoak 
kontakizun laburren maisutzat dauka 

eta literaturaren historian generoak izan duen 
egilerik garrantzitsuenetako bat da. Arlo horretan, 
ipuingintzan alegia, lan oparoa egin zuen: bostehun 
ipuinetik gora argitaratu zituen eta beste hainbat eta 
hainbat argitaratu gabe eta amaitu gabe utzi zituen.

Lehendik ere badira zenbait euskal idazle Txekhov 
euskaratutakoak baina oraingoan Iker Sanchok itzuli 
duen 31 ipuin lanaz hitz egitera natorkizue.

Idazle errusiarraren ipuin unibertsoan murgildurik 
hautaketa bat egin ondoren, euskarara ekarri ditu 
kontakizun eder hauek. Txekjovek bere garaiko 
errusiar gizartea irudikatzen du. Sakoneraino iristen 
da, gizakiaren muineraino, eguneroko bizitzan, bere 
miseriak eta bertuteak kontatuz; baina hori dena 
haien ekintzak epaitu gabe egiten du, umore puntu 
batekin jendea nola bizi den erakutsiz: haurrak, 
emakumeak, nobleak, funtzionarioak..., gehienetan 
jende xumea eta arrunta. 

Gozamena da euskaraz ipuin hauek irakurtzea.

exotikoa... Zenbat jende ezagutzen duzue 
Tailandiara joan dena eta zenbat Kanbodiara? 
Kasualitatea? Ez. Frankfurtekin hegaldi zuzena 
eta "merkea" dago Tailandiara, bertan ostatu 
aukera handia, mugitzeko erraztasunak 
eta izugarrizko giroa. Kanbodian aldiz? Bi 
eskalako hegaldi luzea, (gutxi daudelako) 
garestia, bertan lo egiteko eskaintza urriagoa 
eta, batez ere, ezjakintasun handia. Zergatik? 
1989ra arte gerran egon direlako eta bertako 
politikariak duela gutxi hasi direlako turismoa 
sustatzen.

2.	 New	York	eta	Kansas. Zergatik New Yorkera 
joateko askoren irrika eta batere ez, esaterako, 
Kansasera? Biak AEBtan kokatuta daude baina 
lehenengoaren izena entzutean milaka irudi 
etortzen zaizkigu burura eta bigarrena nik 
neuk ez dakit ondo non dagoen kokatuta. 
Hegaldiekin ere goiko kasuistika bera.

Adibide bera jarri genezake udaro Mallorcara 
joaten diren ingeles zein alemanekin. Zergatik 
ez dira joaten Kretara edo Sardiniara? Haiek 
ere Mediterraneoko irlak dira ba? Munduko 
beste milaka destinorekin gauza bera gertatzen 
da: planfikazioa vs. planfikazio falta. Ezer ez da 
inertziaz gertatzen eta planifikatu beharra dago. 
Planfikazio hori hazkunderako edo gutxitzeko izan 
daiteke.

Bukatzeko Amsterdameko adibidea utziko dizuet. 
2017an, hiriak jada bisitariz gainezka egin 
zuela-eta, turismoaren arloan zero hazkunde  
—gaztelaniazko crecimiento cero— politika ezarri 
zuten. Tasak igo zituen (prezioak garestitu zituen) 
eguneko eta bi eguneko bisitarientzat eta astebete 
bertan igarotzea saritzen zuten: jende gutxiago 
baina egonaldi luzeagoak. Honekin hiriguneko 
saturazioa jaistea lortu zuten eta bisitari-fluxua 
lurraldeko beste puntuetara zabaltzea.

Aipatu moduan, planifikazioa da gakoa. Jomuga 
batzuk hazi nahi dutelako, beste batzuk daukatena 
mantendu eta beste batzuk murriztu. Eta honek ez 
du esan nahi turismoaren kontra nagoenik, justu 
kontrakoa. Helmuga turistiko batek gainezka 
egitearen ondorioak beste baterako utziko ditut.

KULTURAREN TXOKOA



 2023ko maiatza · ARTZAPE8

Tradiziotik traiziora
XIMON ARANGUREN

Erramu Igandean hasi eta Larunbat Santuan bukatzen den asteari deitzen diogu Aste Santua. Hau, gure 
egutegian, udaberriaren eta ilargiaren faseen arabera moldatzen da, eta aste berezi honetako egun 
garrantzitsuenak Ostegun Santua eta Ostiral Santua dira. Ostegunean Jesusek apostolu guztiekin agur 

esateko ospatu zuen azken afaria gogoratzen da, eta Ostiral Santuan, berriz, Jesusek azken arnasa eman 
zuela oroitzen dugu —hau guztia interneten begiratu behar izan dut, ez pentsa—. Ekintza hauei ohore egin 
behar eta, tradizioari jarraiki, aste honetan hainbat kristau ekitaldi izaten ditugu, eta horien artean, ospetsuenak 
diren prozesioak.

Aurtengo Aste Santua apirilaren 2an hasi zitzaigun eta apirilaren 9an bukatu. Aurtengo oporrak Getarian 
bertan igaro ditut, eta zeharo harrituta utzi ninduten Ostegun Santu eta Ostiral Santuan goizeko hamaikak 
aldera hasi eta arratsaldeko zortziak aldera amaitzen ziren prozesioek. Ez nuen uste, inondik inora, bertako 
eliza ekitaldiek hainbesteko arrakasta zutenik.

Jesusen heriotza gogoratzeko egiten diren emanaldien inguruan dudan jakituria eskasean, uste nuen prozesioa 
Ostiral Santuan egiten zela; elizan hasi, Kale Nagusitik igo herriko plazaraino, eta ondoren Elkano kaletik berriz 
elizara itzuli. Baina, dirudienez, oker nenbilen, egunotan jendetzak alderantzizko bidea egiten baitzuen; Kale 
Nagusitik behera abiatu, alegia. Hori gutxi ez eta, beste sorpresa prozesioaren helmugarekin izan nuen, izan 
ere, ez zela elizan bukatzen ohartu nintzen. Oso arraroa egiten zitzaidan, prozesioa, elizan ordez, jendeak 
tabernetan edo Artzapen amaitzen zuela ikustea. Prozesioaren helmuga aldatu ote da ni enteratu gabe?

Beste ezustekoa musika eta karrozarena izan zen. Nire irudimenean prozesioa Ama Birjinaren karrozaren 
atzetik egiten zen musika bandari jarraituz. Ordea, hemen ez zen Ama Birjinaren irudirik ikusten eta ez zen 
musikarik entzuten. Gurdirik ez bazegoen ere, Bixente izeneko artzaina egon bide zen, jendeak, artaldea 
bailitzan, norbaiti jarraitzen baitzion aldapan behera. Eta zergatik Bixente? Badakizue zer dioen gaztelerazko 
esaera zaharrak...

Finean, adituek, inkestek eta estatistikek gero eta kristau jarraitzaile gutxiago dagoela munduan diote. Hori 
egia bada, gaur egungo jende sinestunaren ehuneko handi batek "egun santu" hauek Getarian igaro ditu, 
izan ere, Getariako kaleetan inoiz izan diren prozesio luze eta jendetsuenen artean, gu, herritarrok, ia-ia gure 
herrian arrotz sentitzera iritsi gara.

Kiroldegiko zozketa 
Hilabete honetan, Sahatsaga kiroldegiaren eskutik, 
pilates	ikastaroko	hilabeteko	bonua zozkatu dugu 
Artzapeko bazkideen artean.

Maiatzeko	irabazlea:

Barbara Azcue Ulacia
Deitu	Sahatsaga	kiroldegira:	943	140	432

ARTZAPETIK BEGIRA

Azpizera

ANDRES ALBERDI

Hitz hori entzutearekin batera, badakigu inguruan 
getariarren bat dabilela. Hiztegietan ageri ez 

den hitza da azpizera; horrek esan nahi du hitz 
oso lokala dela, toki jakin batekoa alegia. Oso 
gurea, kasu honetan; izan ere, Getarian, jende 

gehienaren ahotan, gaztelaniazko sábanas, 
azpizerak (gaineko eta azpiko azpizerak) dira 
besterik gabe. Euskal Herriaren luze-zabalean, 
izara, maindire, mihise hitzak erabiltzen dira 

nagusiki (Euskaltzaindiaren Atlasean ikusten den 
bezala), eta horiexek dira erabilienak euskara 

estandarrean ere.
Harrigarria egin zaigu Akademiaren Atlas 

horretan, hala ere, Getariari dagokionez, sábana 
hitzari eman zaion ordain nagusia (mandira??). 

Zerrendan ageri den bigarren ordaina ere 
(azpizare??) berdin da harrigarria. Erratak 

direla esango genuke. Datu horiek ikusi nahi 
izanez gero, testu honen oinean dagoen helbide 

elektronikoan sartzea da erosoena.

Getarian eta inguruetan esaten diren hitzen txokoa da hau. 
Animatu eta bidali info@artzape.eusera  

ezagutzen dituzun hitzak.

Erraza da antzematen zein hitz-elkarketa 
dagoen azpizera hitzaren azpian: azpi + izera. 
Etimologikoki azpi ageri bada ere, goikoa ere 

azpizera da).

Lotura: https://www.euskaltzaindia.eus/index.
php?&option=com_ehha&view=frontpage&Itemid

=466&lang=eu&mapa=1008

GETARIAKO HITZA

HARITZ ALBERDI EH Bildu

"BERTAN DUINTASUNEZ 
BIZITZEKO BALDINTZA 
EGOKIAK SORTZEN  
SEGITZEA DA HELBURUA"

45 urteko getariarra eta hamar 
urteko alaba baten aita. Lanbidez, 
Heziketa Premia Bereziko irakaslea 
da eta aurten, bigarrengoz 
jarraian, EH Bilduko alkategai 
modura aurkeztu du bere burua. 
Bere aburuz, gazte gaztetatik 
"saltsa guztietako perrexila" 
izan da: "Lantokian, langileen 
ordezkari; herrian, Eskubide 
Sozialen Karta eragilearen 
sortzaile eta sustatzaileetako 
bat; eta politikan ere ardura 
desberdinak hartu izan ditut". 

Zergatik erabaki duzu 
alkategai izatea? 
Batetik, kidegoak —EH 
Bildukoak— osatu zuen galdeketa 
batean gure lau urteko jarduna oso 
ondo baloratu zutelako eta nire 
izena behin eta berriz proposatu 
zutelako. Bestetik, pertsonalki 
ohore bat delako herritar guztien 
ordezkari izatea. Niretzat kristoren 
esperientzia interesgarria eta 
aberatsa izaten ari da. Taldean 
ere oso-oso giro polita egon da, 
oso konplizitate politak egon dira.

Aurreko legegintzaldian udalean 
zinen, egin zure alderdiaren 
balorazioa, mesedez. 
Oso positiboa, hala adierazi 
digute herritarrek ere. Momentu 
oso konplexuak eta gogorrak 
gestionatzea tokatu zaigu, baina 
arlo desberdinetan eragitea 
lortu dugu. Esalditxo batean 
laburbiltzeko, lau urtetako 
jarduna bizi-bizia izan da.

Ondo egindako zein aspektu 
nabarmenduko zenituzke? 
Herritarrak erdigunean jarritako 
egitasmoak eraman direla aurrera. 
Herritarrak izan dira protagonista 
nagusiak. Horri esker, behar gehien 
dutenentzat inoiz bideratutako 
diru kantitate handienak jarri dira. 
Adibidez, Gizarte Larrialdietarako 
Laguntzak %400 igo ditugu: 
9.000 eurotatik 50.000 eurora. 

Historiako, eta hau oso 
garrantzitsua da, lehenengo 
Berdintasun Plana idatzi du udalak. 
Aurrenekoz, eta elkarlanean hau 
ere, Herri Curriculuma idazten hasi 
gara. Gazteen emantzipaziorako 
edota etxea behar dutenentzat, 
Eskualtxetan, alokairu sozialeko 
etxebizitza publikoak egiteko 
urratsak eman ditugu. Trantsizio 
energetikoaren eta ekologikoaren 
arloan, begi-bistakoak zaizkigun 
egitasmoak aktibatu ditugu eta 
auzotarren nahiz eragileen ia 
eskaera guztiak aurrera atera 
ditugu. Gero, garrantzitsua 
baita ere: lehen aldiz, kirol-
mahaia osatu da Getarian.

Eta hobetzekoak? 
Hobetzekoen artean bat 
aipatzearren, niretzat garrantzi 
handikoa, pertsonen arteko 
harremana eta komunikazioa 
bultzatzea da. 

Gehiago entzun behar dugu 
elkar. Niretzat hor bide 
luzea dugu egiteko guztiok, 

bai udaletxe barruan, bai 
herritarrekiko, bai eragileekiko, 
baita alderantziz ere. Entzutea 
ez da batere erraza izaten, 
baina ezinbestekoa da gizarte 
batek aurrera egiteko. Bestearen 
lekuan ipini eta esaten ari den 
hori ulertzen saiatu behar dugu. 

Hobetu beharrekoetan, 
askotan, niretzako ez dira 
gauza fisikoak izaten, gehiago 
dira gauza humanoak.

Udal hauteskundeetarako zer-
nolako hautagaiak bilatu dituzue? 
Zerrenda herriaren ispilua da, 
hala izatea nahi genuen; hau da, 
anitza, bizia eta konprometitua. 
Gainera, oso garrantzitsua, 
orainaren eta etorkizunaren arteko 
lotura egiten duen zerrenda 
da. Guztiok orainaren parte 
gara, baina bagoaz aurrera eta 
etorkizuneko pertsona berriek eutsi 
behar diote honi, galdera berriak 
egiten dituztenek edota erantzun 
berriak bilatzen dituztenek. Nik uste 

dut zerrendak jende askorengan, 
eta askotarikoarengan, bizipoza 
sortu duela eta horrela iritsi zaigu. 

Datozen lau urteei begira zein 
da zuen helburu nagusia? 
Herritarrak Getarian bertan 
duintasunez bizitzeko baldintza 
egokiak sortzen segitzea. Gazteak, 
haurrak, helduak eta adinekoak 
guztiaren erdigunean jarriko ditugu 
eta hainbat proiektu landuko dira.

Zeintzuk dira herri programako 
proiektuak? Zerk du lehentasuna? 
Lehentasuna izango luke 
etxebizitza-eskubidea betetzeko 
bideak sustatzeak. 

Plan Orokorrean aldaketa bat egin 
eta Potzuaga gaineko eremuan 
babestutako etxebizitzak eraikitzea 
izango litzateke etxebizitza politika 
horren hanketako bat. Izan ere, 
orain hasiko gara Plan Orokorra 
berritzen, baina Potzuagako 
etxebizitzak egiteko, lehendik 
dagoen planari zuzenketa puntual 

bat egin behar zaio, guztia 
egungo errealitatera egokitzeko. 
Aldundiak jada ontzat eman 
du aldaketa hori. Beraz, Plan 
Orokorraren berritzea eta aldaketa 
hori elkarrekin, paraleloki, egingo 
ditugu. Etxebizitza horien eraikuntza 
faseka egitea planteatzen 
dugu, eta gehiengo bat, %75a, 
babestua izango litzateke. 

Etxebizitza politikaren bigarren 
hanka Eskualtxetan alokairu 
sozialeko etxebizitzak eraikitzeko 
falta diren urratsak ematea izango 
litzateke. Eta azkenik, hirugarrena, 
Alokabideren bitartez, herriko 
etxebizitza hutsak alokairuan 
jartzeko egitasmoa indartzea. 

Aisialdian, kiroldegian estalpea 
eraiki eta haur parkeen plan renove 
bat egingo da. Hezkuntzan, berriz, 
eskolako fatxada berritu, ikasgela 
Ulpiano Etxera lekualdatu eta 
liburutegia berrantolatzea izango 
dira egitasmo nagusiak. Horrez 
gain, eragileekin elkarlanean, 
gazteek beren egitasmoak 
modu autogestionatuan aurrera 
eramateko gune bat egokituko 
da. Hasiera batean, eremu 
horretan kokatuko litzateke 
musikako entsegu lokala ere. 

Auzoei dagokienez, auzokideekin 
batera, unean uneko hobekuntzak 
egiten segiko da. Normalean, 
herribideak urtero berritu dira. 
Askizun komuna egitea beraien 
eskaera izan zen orain lau urte eta, 
jada, onartuta daude horretarako 
diru poltsa eta proiektua. 

Proiektuok udalaren esku daude 
edo elkarlana bilatu beharko da 
herritar zein erakundeekin? 
Gehienak udalaren esku daude: 
eskolako fatxada, estalpea, 
Potzuagako etxebizitzak, 
parkeen plan renovea eta 
ikasgela, besteak beste. 
Badaude, ordea, beste 

"Zerrenda herriaren ispilua da, hala izatea 
nahi genuen; hau da, anitza, bizia eta 

konprometitua"

Aurreko lerroan, EH Bilduren udal hauteskundeetarako hautagaiak. 

erakundeen konplizitatea behar 
dutenak ere; Eskualtxetako 
alokairu sozialeko etxebizitzena, 
esate baterako. Horietan, 
dagoeneko egin ditugu lehen 
urratsak eta zenbait konpromiso 
hartu dira. Etxeko lanak eginda 
ditugu baina bai, beste erakunde 
baten konpromisoa behar da. 

Gure proposamenetan badira 
herriaren interesekoak diren zenbait 
gai edo proiektu beste erakunde 
batzuen ardurapean edo jabetzan 
daudenak. Beraz, gai horietan 
ahal dugun guztia egingo dugu 
proiektuak aurrera atera daitezen. 
Adibide bat da, San Prudentzio-
Askizura doan bidegurutzearena. 
Aldundiak proiektu proposamen 
bat idatzi du. Berak du eskumena, 
beraz, gure lana izango da, orain 
arte bezala, temati segitzea proiektu 
hori lehenbailehen gauzatu dadin.

Moila da beste gune berezia. 
Hor, jada, gureak diren eraikinen 
aterabidea emateko urratsak 
ematen ari gara. Nautikoren 
kasuan, itsasoarekin zerikusia 
izango lukeen proiektu baten 
inguruan lanean gabiltza. Bigarrena 
da Tintalekuaren jabetza kontuak 
argitzea eta ondo bideratzea. 
Nahiz eta moilako eremuan egon, 
udalak badu parte bat eta ari 
gara jabetza kontuak argitzen. 
Gainera, eta niretzat hau ere oso 
garrantzitsua da, moilako gauzez 
hitz egiteko, lortu zen portuetako 
legeak jasotzen duen Portuetako 
Udal Kontseilua garatzeko 
egitasmoa martxan jartzea. Horren 
inguruan hainbat proposamen egin 
genituen eta badirudi kontseilu 
hori osatzea ahalbidetuko duen 
dekretua aktibatu egingo dela. 
Kofradia Zaharraren kasuan, 
2020an Jaurlaritzari berreraikitzeko 
erabilpen posible baten inguruko 
proiektua aurkeztu genion. 
Gerora ere ideiak bota dizkiogu 
itsasoarekin zerikusia duten 

egitasmoak garatzeko, baina 
eraikina Jaurlaritzarena da.

Ezjakintasuna eragiten duten 
gai orokorragoek, hala nola, 
bizi-kostuaren gorakadak, 
prekarietateak, krisi klimatiko 
eta energetikoak edo euskararen 
biziraupenak ba al dute 
lekurik zuen programan? 
Azken lau urteotan horiei guztiei 
eutsi diegula esango nuke eta 
guztietan eragiteko egitasmoak 
bultzatu ditugu. Energia eta 
aldaketa klimatikoaren inguruko 
proposamen zehatzak ditugu 
eta martxan daude dagoeneko. 
Gainera, iparra markatzen duen 
plana ere idatzita dago. Plana 
adibide bat da baina, besteak 
beste, eguzki plakak edo energia 
komunitatea, jada, aktibo daude.

Euskarari dagokionean, euskara 
ikasteko dirulaguntzak ematen 
segituko dugu; gainera, 
ordenantza espezifikoa egin 
dugu jendeak euskara ikasteko 
erraztasunak izan ditzan. Erabilera 
handitzeko egitasmoak bultzatzen 
ere segiko dugu. Aurten egin 
dugu eta hurrengo urtean ere segi 
beharko dugu, guretzat larria baita 
euskararen erabileraren jaitsiera. 

Bestalde, bizitzaren garestitzeari 
begira, gure eskumeneko esku-
hartzeak egiten segiko dugu; hala 
nola, ordenantzetan hobariak 

planteatzen, alokairurako 
dirulaguntzak ematen edo 
gehien behar dutenentzako diru 
poltsak handitzen. Orain, udal 
laguntza berriak sortzera goaz 
behar horiek hobeto asetzeko.

Alkatetzan nahiz oposizioan, 
zein izango da zuen politika 
egiteko modua? 
Azken urteetako jarduna aintzat 
hartuta, herritarrek jada normaltzat 
duten hori egiten jarraituko dugu: 
herriaren bihotza diren eragileen 
lana bultzatzen, herritarren parte-
hartzea bilatzen, desberdinen 
arteko elkarlana balioan ipintzen, 
gardenak izaten eta guretzat 
oso-oso garrantzitsuak diren 
balioekin lan egiten: umiltasuna, 
goxotasuna eta begirunea.

EH Bildu gobernuan dagoenetik 
urteak pasa dira eta, jada, 
zorionez, normaltzat jotzen diren 
gauza horiekin aurrera jarraituko 
dugu. Batzuk ez dira akordatu ere 
egingo lehendik jaso zena zer izan 
zen: orain, eztabaida daukagu 
herrian kartelak astean behin kendu 
guztiak edo data pasa arte laga 
eta garai batean, egunero edo 
egunean bitan kentzen zituzten; 
jendeak egindako eskaera denak 
erantzuten saiatzen gara; nahiz 
eta hobetu behar, parte-hartzea 
ohikoa bihurtu da; zerbaitetan 
hanka sartuz gero, umiltasunez 
onartzen dugu eta barkamena 
eskatu behar bada, eskatzen da.

Zergatik bozkatu EH Bildu? 
Amets bat dugulako: maite dugun 
herriak, maite ditugun herritarrek, 
Getarian duintasunez bizitzen 
ikustea. Datozen urteetarako, 
getariarren ongizatea hobetuko 
duten proiektu gauzagarriak, 
egingarriak, ditugulako. Proiektu 
guztiak dira, kasu honetan, 
egingarriak eta horiek bultzatuko 
ditugulako. Azken batean, esaten 
dugun hori egiten dugulako.•

"Plan Orokorraren 
berritzea eta Potzuagan 

etxebizitzak egiteko 
egungoaren aldaketa 

paraleloki egingo ditugu"

40 urteko getariarra. Zinegotzietako 
batek kargua utzi ondoren, azken 
hiru urteetan, oposizioko alderdiko 
kide izan da Mugika. "Eskatzetik 
egitera" pasatzeko nahiarekin 
heldu dio alkategaitzari. Bere 
esanetan, "pertsona sinplea" da, "ez 
naiz ikasketa politikoduna, baina 
bai herrigintzan sinesten duena". 
Getariar askok, orain arte, kirol 
munduarekin lotu izan du, Getariako 
Keta Futbol Taldearen sortzaileetako 
bat baita; urteak daramatza 
proiektu horren bueltan lanean. 

Zergatik erabaki duzu 
alkategai izatea? 
EAJtik eskaera egin zidaten. 
Ikusten nuen gauza ezberdinak 
egin zitezkeela eta sinesten ez 
dudana da, soilik, jardutea; 
aurrerapausoa eman eta egin egin 
behar da. Esatea edo eskatzea 
erraza da, baina egitea zaila da.

Aurreko legegintzaldian udalean 
zinen, egin zure alderdiaren 
balorazioa, mesedez. 
Aurrenengo urtean, bi taldeen 

egokitzapenak egin zirenean edo 
lana nola egingo zuten erabaki 
zutenean, ni ez nengoen. Bertan 
hitz egindako gauza askoren 
berri badaukat baina, neu ez 
nengoenez, ezingo nuke esan 
nolakoak izan ziren elkarrizketak. 

Nire taldea herriari begira ikusi dut, 
oposizio eraikitzailea izan da. Ahal 
izan dugunetan adostasunetara 
iritsi gara, beste batzuetan ez dugu 
halakorik lortu. Aurrekontuetan 
ere gauza asko adostu ditugu. 

Botoa eman ziguten herritarren 
aurrean, guk geneuzkan jarrera 
edota ideiak defendatu ditugu.

Ondo egindako zein aspektu 
nabarmenduko zenituzke? 
Gainean egon gara eta egindako 
gauzak landu egin ditugu. Gauza 
batzuk gerora edo berandu jakiten 
dira baina, jakin ditugunetan, gure 
ideiak islatzen, negoziatzen eta 
adostasunetara iristen saiatu gara.

Eta hobetzekoak? 
Ez garela herrira iritsi. Gu hor 
egon gara lanean, oposizio 
eraikitzaile bat egiten, baina 
Udal Gobernua gehiago ikusten 
da. Gu ere Udal Gobernua gara 
baina, oposizioan gaudenez, ez 
da guk egindako lana ikusi. Hori 
izan da herriari transmititzen jakin 
izan ez duguna, gu hor gaudela 
eta lan dezente egin dugula.

Udal hauteskundeetarako zer-
nolako hautagaiak bilatu dituzue? 
Nik Getariaren zati txiki bat ikusten 
dut eta ikuspegi hori osatu behar 
nuen, pertsona ezberdinekin, 
Getaria oso bat ikustera heltzeko. 
Hala, erabakiak eta proiektuak 
Getaria osoari begira hartuko 
ziratekeen eta ez, bakarrik, nik 
ikusten nuen Getariari begira. 

Nire zerrendan datozen askorekin, 
%80arekin esango nuke, ez dut 

IOSU MUGIKA EAJ-PNV

"NIRE ASMOA DA  
HERRITARRAK ETA  
ELKARTEAK ENTZUN  
ETA BALIOA EMATEA"

inoiz politikaz hitz egin. Batzuk, 
soilik, "kaixo" eta "agur" eginez 
agurtzen nituen kalean, baina, 
banekien pertsona horiek daukaten 
inguruneagatik, ikuspegiagatik 
edota egunerokoagatik, nik 
ikusten ez nuen ikuspegi 
bat emango zidatela. 

Nire ustez, aniztasunean dago 
aberastasuna. Politikan ez 
ditugu esperientziadun pertsonak 
bakarrik behar. Gazte asko 
daude, adibidez, ideia askorekin 
eta etorkizunari begira, beste 
ikuspuntu bat dute; horiek ere 
egon behar zuten nirekin. Era 
batera edo bestera, esperientziak 
eta gaztetasunak bat eginda egon 
behar zuten eta denetarik dago.

Ez naiz zerrenda bat egiten 
saiatu, lantalde bat sortzen 
baizik. Guk lau urterako 
lantalde bat osatu dugu. 
Zerrendan pertsona batzuk 
joango dira baina horrek ez 
du esan nahi pertsona horiek 
bakarrik egongo direnik. 

Lantaldeko kide askok ez zeukaten 
elkarren berri, ez zekiten norekin 
egin beharko zuten lan. Arratsalde 
batean elkartu eta askok orduan 

jakin zuten zein ziren gainerako 
kideak. Zaharrenak 65-66 urte 
eta gazteenak 21 ditu. 25-26 
pertsonako lantalde bat sortzea 
aberasgarria izan da. Guretzat 
parekidetasuna garrantzitsua da 
eta hori errespetatzen saiatu gara. 

Herriko elkarte guztiekin elkartu 
gara, denera 119 bilera egin 
ditut. Hiru elkarterekin bakarrik 
falta da hitz egitea eta saiatuko 
naiz haiekin ere elkartzen. 
Horiei guztiei daukaten balioa 
eman behar zaie, aitortu egin 
behar zaie egiten duten lana. 
Horregatik egin dira bilera horiek 
denak, argi neukalako umilak 
izan behar genuela, entzun eta 
entzundakoa martxan jarri. 

Datozen lau urteei begira zein 
da zuen helburu nagusia? 
Gure programak arlo 
desberdinetan eragitea du 
helburu. Arlo horiek dira kirola, 
azpiegiturak, ongizatea, euskara, 

parekidetasuna... Arlo bakoitzari 
dagokionez, lau-sei proiektu garatu 
ditugu. Landu ditugun proiektu 
horiek jaso dugun informaziotik 
etorritakoak izan dira eta uste dut 
proiektu interesgarri horiekin etxe 
ezberdinetara iritsiko garela.

Zeintzuk dira herri programako 
proiektuak? Zerk du lehentasuna? 
Ofizialtzen denbora asko behar 
duten erabakiek edo ekintzek 
daukate lehentasuna. Adibidez, 
garrantzi handia dauka azken 
arau subsidiarioak eguneratzeak. 
Proiektuei lehentasuna 
ematerakoan, horietako bakoitza 
egiteko zenbat denbora behar den 
ikusi behar da. Urte asko pasa 
behar badute hori ofizialtzen, jarri 
ditzagun lehenbailehen martxan.

Nire aurkezpenera eramandako 
proiektuetako bat moila 
eraberritzea edo biziberritzea da. 
Portuko hainbat eraikinen egoerak 
eta hainbeste urtean geldirik 
egon direla ikusteak, zer egin 
daitekeen pentsatzera eraman 
nau eta alkategai sartzeko 
arrazoietako bat izan da. 

Gauza asko ikusten nituen geldirik 
Getarian, gure eskumenekoak 
ez izan arren, martxan jartzea 
posible liratekeenak. Moilako 
eraikin horietan proiektu batzuk 
egin nahi badituzu, joan behar 
duzu joan behar den tokira, bide 
berriak ireki eta ezagutzen ez 
dituzun pertsonekin bildu, bere 
ikuspuntua entzun eta zurea islatu. 

Etxebizitzari dagokionez, 
helburuetako bat da getariarrak 
Getarian bizitzea. Horretarako 

"Denek euren alkatea sentitu nazatela nahiko nuke. 
Nahiz eta beraien botoa beste alderdi bati eman, 

gustatuko litzaidake gure lanarekin identifikatzea"

EAJ-PNVren udal hauteskundeetarako hautagaiak. 

etxebizitzak eraiki eta egokitu 
egin behar dira. Gero, 
Meagako bidea dago. Hainbat 
urtetan gabiltza egingo dutela 
entzuten eta ez da egiten. 

Herriko pertsonekin ez ezik, 
erakunde ezberdinekin egin ditut 
bilerak. Ni kiroletik nator eta jakin 
egin behar nuen zergatik ez diren 
asmo horiek aurrera eramaten, zein 
konpromiso edo ideia behar diren. 
Programan elkarteek, erakundeek 
eta alderdikideek egindako 
proposamenetatik eratorritako 
ideiak daude; programaren 
%90a taldean osatu da. 

Proiektuok udalaren esku daude 
edo elkarlana bilatu beharko da 
herritar zein erakundeekin? 
Denetarik dago. Moilaren, 
Katrapunako eraikuntzaren, 
Kofradia Zaharraren eta ondoko 
eraikin guztiaren kasuan, adibidez, 
gure esku ez daudenez, eskumena 
duten erakunde horietara joan, 
informatu eta zer egin dezakegun 
jakin behar dugu. Guk, getariar 
bezala, erabaki edo aukeratu behar 
dugu horiekin edo horietan zer nahi 
dugun egin. Orduan, proiektu horiek 
landu egin behar dira, irakurri, 
aurkeztu eta gero, aurrera eraman. 
Baina herriak horretarako nahia 
erakutsi behar die erakunde horiei. 

Programan ezer sartu aurretik, 
hitz egin da erakunde 
horiekin; egin ezin duzun 
gauza bat ezin duzu jarri.

Ezjakintasuna eragiten duten 
gai orokorragoek, hala nola, 
bizi-kostuaren gorakadak, 
prekarietateak, krisi klimatiko 
eta energetikoak edo 
euskararen biziraupenak ba al 
dute lekurik zuen programan? 
Nola helduko diezue?  
Herritarrekin egindako programa 
bat denez, dena daukagu 
kontuan. Gauza bat da zuk 

proiektu ezberdinak izatea 
eta bestea zure egunerokoan 
zer egin dezakezun. 

Denok gaude prekarietatearen 
kontra, baina existitzen da. Guk 
udal bezala dauzkagun erreminta 
guztiak martxan jarri eta herritarrak 
babestu behar ditugu; Erakundeekin 
aritu, Aldundiarekin eta Eusko 
Jaurlaritzarekin, esaterako, babes 
hori ahalik eta handiena izateko.

Agenda 2030ek jasotzen dituen 
17 helburuak erreferentziatzat hartu 
eta ahal diren guztiak aplikatuko 
ditugu. Dokumentu horrek oso 
ondo islatzen du guk noraino lagun 
dezakegun; agian, soilik parte txiki 
bat egin dezakegu, baina hori 
egin behar dugu, gero, erakunde 
handiagoek, gehiago egin 
dezaketenek, egiten jarraitzeko. 
Txikiak beti txiki izango gara baina, 
guk ez badugu egiten, handiak ez 
dira konturatzen hori dagoenik.

Euskarari dagokionez, arnasgune 
izan gara. Azterketa batzuk egin 
dira  eta orain, zein arriskutan 
gauden kontzienteago gara. 
Ondorioz, nahiko nituzke ekintza 
ezberdinak egin. Euskara 
lehentasuna duen proiektuetako bat 
da eta denona izan beharko luke, 
bai EH Bildurena bai gurea. Kezka 
iturri bat dela uste dut; arnasgune 
izan bagara eta bat-batean 
hau baldin badaukagu, kontuz! 

Immigrazioa ez da gutxituko, 
beraz, erreminta bat bilatu 
beharko dugu euskara sustatzeko 
eta erakargarritasuna sortzeko, 
euskara denok erabili dezagun.

Alkatetzan nahiz oposizioan, 
zein izango da zuen politika 
egiteko modua? 
Helburua da orain arte bezala 
egitea, herritarrak eta herriko 
elkarteak entzutea eta balioa 
ematea. Balioa ematen denean, 
aitortu egiten zaie egiten duten 
lana eta esfortzua. Denek euren 
alkate sentitu nazatela nahiko 
nuke. Nahiz eta beraien botoa 
beste alderdi bati eman, gustatuko 
litzaidake horiek ere identifikatuta 
sentitzea guk egindako 
lanarekin. Nola? Gertutasuna 
nahiz sinpletasuna erakutsiz eta 
pertsona guztiei balioa emanez.

Oposizioan egonez gero, ahal 
bada, orain arte egin duguna 
baino haratago joan nahiko 
nuke, herriaren etorkizuna onena 
izan dadin ahalik eta gehien 
kolaboratuz. Oposizio serio 
eta arduratsua egingo nuke, 
gobernuan daudenen lana 
aztertu, hobekuntzak egin edota 
"ez zait ondo iruditzen" esango 
nuke. Aurrekontu batzuk daude 
eta, elkarlanaren bitartez, mahai 
batean eseri eta negoziatu egin 
nahiko nituzke. Behintzat saiatu 
eta ezin badira negoziatu, 
normaltasunez, egin dezagun 
denon artean herrigintza.

Zergatik bozkatu EAJ-PNV? 
Iruditzen zaidalako aurkeztuko 
dugun proiektua, herritar asko 
entzun ondoren egin denez, oso 
erakargarria izango dela. Ideiak 
oso argi dauzkagu eta gehien bat, 
lantalde sendoa eta anitza osatu 
dugu. Badakigu zer izan nahi 
dugun, badakigu zein proiektu 
ditugun eta horiek landuta edo 
aurrez hitz eginda dauzkagu. •

"Ofizialtzen denbora 
asko behar duten 

erabakiek edo 
ekintzek daukate 

lehentasuna"

ELKARRIZKETA: UDAL HAUTESKUNDEAK - EAJ-PNV

Heriotza hitz egin nahi ez den gai "triste" horietako bat izateari 
utzi eta barnean pilatutako korapilo zein beldurrak askatzen la-

gungarri izan daitezkeen saioak egiten hasi dira herrian. 

ERREPORTAJEA

Heriotzaz hitz egin dezagun lelopean, Manex Beristainen eta Jon Alberdiren 
eskutik, hainbat saio ari dira egiten herrian. Horien helburua da heriotza, 
eta aldi berean bizitza, hizpide hartu eta norberaren gogoetak nahiz kezkak 
taldean partekatzea. Bakoitzaren esperientziak kontatuz eta entzunez, onura 
indibiduala zein kolektiboa bilatzea da asmoa.

Askotan, kontrako esanahia duten bi kontzeptu 
izango bailiran ulertu izan ditugu bizitza eta 
heriotza. Kulturalki eman izan zaien adieraren 

ondorioz, bi muturretan kokatu izan ditugu; bata ona 
eta bestea txarra. Denean bezala, ordea, gauzak ez 
dira zuri edo beltz. Dikotomia faltsu horren aurrean, 
asko dugu ikasteko edo desikasteko eta prozesu 
horretan bidelagun izatea dute xede Manex Beristain 
eta Jon Alberdi azpeitiarrek.

Paradoxikoa badirudi ere, heriotzak lotu ditu bi 
azpeitiarrak. Beristainen bikote zenaren bitartez ezagutu 
zuten elkar eta euren arteko harremana Azpeitian bertan 
martxan jarritako Death Cafe egitasmoaren baitan 
ondu zen. "Death Cafera joateko gonbita egin zidan 
Manexek. Aitzakia izan zen ea gitarrarekin zerbait 
jotzeko gai izango nintzen eta azkenean, heriotzaren 
kontu honekin bi edo hiru urteko ibilbidea daramagu", 
azaldu du Alberdik. 

Bikotekidea hil ostean, lagun batekin batera jarri zuen 
abian Beristainek Death Cafe egitasmoa. Bere dolu 
prozesuan beste urrats bat emateko beharrak bultzatuta, 
ordea, Bizitzari keinu bat ekimena sortzeko prozesuari 
ekin diote. "Orain arte heriotzan zentratu gara, 
baina goazen bizitzan zentratzera, goazen bizitza 
ospatzera. Bizitzan zentratzen garenean, heriotza ere 
badago, baina bizitza ere bai", dio Beristainek. Hala, 
biodantzan aritzen den Ane Olaizolarekin batera, 
Bizitzari keinu bat izeneko ongizate elkartea sortzeko 
prozesuan murgilduta daude Beristain eta Alberdi, "ezer 
behartu gabe, datorrena onartuz".

Bizitza erdigunean
Alberdiren hitzetan, Bizitzari keinu bat ekimenaren 
bitartez, "heriotza bera bizitzaren prozesuaren baitan 
sartzen da". Hala, kontzeptu desberdinei buruzko 
hausnarketak abiapuntu hartuta, Heriotzaz hitz egin 
dezagun saioak egiten hasi dira. 

Ez dira saio itxiak; alegia, aurrez prestatutako gidoia 
dute oinarri, baina saioan bertan ateratzen diren 
gaiekin edota hausnarketekin osatzen dituzte. Parte-
hartzaileen beharretara edota nahietara egokitzen 
dituzte, ahalik eta aberasgarrienak eta emankorrenak 
izan daitezen. Bi orduko saioak dira eta dinamika 
desberdinak egiten dituzte, tartean, jolasak. Beristainek 
argi adierazi du: "Ez dakigu zerekin aurkituko garen, 
baina topatzen dugun horrekin, goazen jolastera!".

Euren esanetan, egitasmoaren helburua da hausnarketa 
teorikoetatik haratago, bizipenetan eragitea: "Guk 
egindako hausnarketek guri balio digute, baina nik 
ez dakit kontzeptu horri buruz beste batek gauza 
bera pentsa dezakeen edo ez. Gauza bat da ideia 
bat izatea eta bestea da zuk esperimentatzea eta 
esperientzia horren bitartez, ondorio bat atera eta 
partekatzea", azpimarratu du Alberdik. Bide beretik 
aritu da Beristain: "Kontzientzia hartzetik haratago 
joatea da; konturatzetik gorputzean, benetan, 
integratzera pasatzea da". Ikusi dutenez, oso prozesu 
askatzailea da.  

Elkar entzutean ere jarri dute azpimarra. Alberdik 
azaldu duenez hortik dator benetako osatzea, besteak 

Testua eta argazkiak
INTZA GURRUTXAGA

Heriotzaz hitz egin dezagun
HERIOTZA ETA BIZITZA
OSOTASUN BERAREN BI MUTUR

ERREPORTAJEA

entzutetik eta entzuna izatetik. Formatu horretan 
egiten ari diren lehenengo saioak Getariakoak dira. 
Martxoaren 30ean egin zuten lehena; bigarrena, 
orain gutxi, apirilaren 20an izan zen. Oraindik 
beste bi geratzen dira: maiatzaren 25ekoa eta 
ekainaren 15ekoa. Beristainek aurreratu duenez, 
hurrengo saioan, besteak beste, doluaz arituko 
dira. Herritar guztiei egin diete bertaratzeko gonbita 
eta nabarmendu dute "epaiketarik gabeko eta 
konfiantzazko espazio segurua" dela.

Dolua eta heriotza txikiak
Beristainen arabera, "galdu dugun pertsona hori 
goxotasunez eta umoretik gogoratzeko prozesua 
da dolua". Norbait edo zerbait galtzean, gure 
barnean betirako hutsune bat sortzen dela dio eta 
horren aurrean kokatzen garen moduak berebiziko 
garrantzia duela: "Gure buruari negar egiten uzten 
diogunean, gure emozioak tristura horretan kokatzen 
ditugunean, min horretan, hurrengo pausoa da hori 
soltatzea eta bizitzarekin konektatzea".

Gure barruan, "bukatu gabeko doluz betetako 
armairu bat" dugula irudikatzen du Beristainek. Dolua 
gertaera ugariren emaitza izan daitekeela azaldu 
du: "Gorroto dugun pertsona batek, bikote banaketa 
batek edota lan aldaketa batek sortua izan liteke. 
Dolu txiki horiek ez digute arin eta lasai bizitzen 
uzten". Nolabait, gertaera horiek ere heriotzak direla 

Azpeitiko Death Cafe saioetako bat; egungo proiektuaren hastapenak. / Argazkia: Utzitakoa. 

dio Beristainek: "Eguneroko heriotza txiki horiekin, 
askotan konturatu gabe, asko sufritzen dugu eta 
horien guztien aita edo ama izango litzatekeenari, 
bizitzaren amaierari, ikaragarrizko beldurra diogu. 
Izan ere, bizitzan zehar, kalte egiten diguten loturak 
sortzen ari gara". Beraz, heriotzaz hitz egitean, 
horiez jardutea ere ezinbestekoa dela uste du. 

Aurrez azaldutako hori argiago gera dadin, ondoko 
adibidea jarri du Beristainek: "Bikote harreman 
bat hasten baduzu galduko duzunaren beldurrez, 
pentsatuz bikoteko harreman hori zurea dela, 
prozesuarekin gehiago sufrituko duzu, bukaerako 
galera horren beldur zarelako. Zain egongo zara, 
eusten, ez galtzeko, eta beste alderdiaz, prozesuaz, 
ez duzu benetan disfrutatuko. Biziarekin ere horrela 
gertatzen da".

Dolu horiei heltzea eta ondoren askatzea 
proposatzen du Beristainek. "Zailena egiten zaiguna 
da ezjakintasunean bizitzea eta ezjakintasun 
horretan ez bizitzearren, denak kontrolatuta egon 
behar du", dio Alberdik, "baina hainbeste gauza 
dauzkagu kontrolatzeko, ezen motxila bat izango 
balitz bezala, egunero-egunero, karga horrekin 
abiatzen garela". Azken finean, doluaren abiapuntua 
hortxe dago Alberdiren aburuz, "heriotza bat egon 
behar da lehenengo, eta gauzei joaten uzte horretan 
oinarritzen da". Eurek sortutako espazioa heriotzari 

ERREPORTAJEA

aurrez aurre begiratzeko modu bat dela aipatu du 
Alberdik eta Beristainek gaineratu du heriotzak edo 
ziurgabetasun une horiek norberaren buruarekin 
egoteko gonbitak direla.

Barreterapiako saioak ere ematen ditu Beristainek 
eta bere hitzetan "bizitzan, negarra eta barrea 
eskutik helduta doaz, bizitza eta heriotza bezala". 
Alberdiren aburuz, emozioak izateak lotzen 
ditu barrea eta negarra: "Emozioak puri-purian 
daudenean, askotan, ez dakigu nondik datozen eta 
nora doazen. Bakarrik dakigu gure barnean daudela 
eta gora eta behera ibiltzen direla. [...] Barrea eta 
negarra oso-oso antzekoak dira, barrutik ateratzen 
diren oihuak dira". 

Hitz egiteko beharra
Heriotzaz hitz egiterakoan, ia nahitaezean azaltzen 
zaigun hitza da tabua. Alberdiren hitzetan, saioetara 
bertaratzen den jendeak esaten die heriotzaz hitz 
egiteko beharra dagoela, horri buruz ez garela 
aritzen. Horren bidetik, Ryke Geerd Hamer 
mediku alemaniarraren hausnarketa bat ekarri du 
gogora Alberdik: "Minbiziaren jatorriaren inguruan 
ikuspegi desberdinak daude baina, Hamerrek zioen 
arrazoietako bat shock momentu bat bakarrik, 
inorekin partekatu gabe, bizitzea dela". Horren 
harira, konfesatokiak aipatu ditu Alberdik; izan ere, 
garai batean, gauzak partekatzeko eta askatzeko 
"teorikoki, konfesatokiak leku seguru batzuk ziren". 

Erlijioaren gaiari helduz, heriotzaren aurrean jendea 
lasaitzeko gaitasunik izan duen edo ez, ez du argi 
ikusten Beristainek. Hala ere, heriotzaren aurrean, 
erlijioak edo beste sinesmen batzuek baltsamo efektua 
izan dezaketela uste du. Kristautasunari dagokionez, 
bekatua eta errua lehenengo planoan daudela dio 
Alberdik. Era berean, baita heriotzarekiko beldurra 
ere: "Infernua eta zerua daude, beraz, zintzoa izan 
zaitez ze bestela...". Kontrolerako tresna bat izan 
dela gaineratu du.

Amaitzeko, "gure bizia amaigabea dela pentsatuz 
bizi garela" gaineratu du Beristainek eta bere 
aburuz hori "ikaragarrizko harrokeria" dela. Gauza 
garrantzitsuetan zentratu eta benetan on egiten 
digutenetan jarri behar dugula fokua dio: "Lagun 
bati deitu, semeari edo alabari maite duzula esan... 
gauza horiek egiten gaituzte zoriontsu". Bizia 
bizitzeko dela aldarrikatu du eta argitu, "gauzak 
gerta daitezke, baina gertatzen ez diren bitartean 
bizitza ikaragarri ederra da. Gertatzen denerako, 
hobe prestatuta egotea; alegia, gauzak soltatzeko 
prestatuta egotea". •

ZAINTZA
EGUNAK

Maiatzaren 2tik 5era. 

FULDAIN 
FARMAZIA

Maiatzak	27
Ilgora

Maiatzak	5	
Ilbetea

Maiatzak	19
Ilberria

Maiatzak	12
Ilbehera

ERREPORTAJEA DATU INTERESGARRIAK

Bigarren urtez, pala memoriala jokatuko dute zaletasun 
hori elkarbanatzen zuten Nerea Iribar eta Andoni 
Galarraga oroitzeko. Haien lagunek adierazi dutenez, 
"gure arteko laguntasunak loratzen jarraitzea nahiko 
genuke, eta goiz-pasa polit eta hunkitu bat igaro. 
Memorian eta bihotzetan mantentzen den inor ez baita 
inoiz guztiz hiltzen".

Pala memoriala mistoa izango da eta ekainaren 
10ean, 09:30ean hasita, jokatuko dute. Izen-ematea 
maiatzaren 2tik 31ra egongo da zabalik. Apuntatutako 
hurrenkeraz osatuko da parte-hartzaileen zerrenda, hau 
da, izena emandako lehen 16 bikoteek izango dute 
lekua. Hain justu, parte-hartzaile kopuruaren arabera 
erabakiko da partidak 10,12 edo 16 tantora jokatzea.

Interesa dutenek palamemoriala@gmail.com posta 
elektronikora idatzi beharko dute. Bikotearen izen-
abizenak eta telefonoak zehazteko eskatu dute.  

Nerea eta Andoni pala memorialeko izen-ematea

Iazko txapelketako finaleko partida.

Eskola publikoaren aldeko aldarria eskualde mailan

Azken asteetan bere aldarria sare sozialen bitartez 
zabaldu duen Urola Kostaldeko Euskal Eskola Publikoaz 
harro! plataformak agerraldi publikoa egin du duela 
egun gutxi.

Nabarmendu du eskualdean dagoen hezkuntza 
publikoko eskaintza —lehen zein bigarren mailakoa— 
"kalitatezkoa, denona, denontzako, euskalduna, laikoa, 
eta aniztasunean zein hezkidetzan konprometitua" dela. 

Era berean, kezka agertu du EAEko jaiotza-tasa 
baxuagatik eta Hezkuntza Lege berriagatik. Horren 
aurrean, hainbat helburugatik lanean egiteko 
konpromisoa hartu du, besteak beste, administrazio 
publikoek Urola Kostaldeko euskal eskola publikoa 
erdigunean jarri eta lehenetsarazteko, behar dituen 
baliabideak exijitzeko, ikastetxeen arteko segregazioa 
desagerrarazteko, eskola publikoak familien 
euskalduntzean egiten duen lana balioan jartzeko eta 
haurreskolentzat baliabideak exijitu zein doakotasuna 
eskatzeko. Urola Kostaldeko Euskal Eskola Publikoaz harro! plataformaren aurkezpen ekitaldia.

KLIK BATEAN

Mendeurrena bete zuen iaz Elkanoren Lehorreratzeak 
eta aldaketen urtea izan zen, besteak beste, ikerketa 
historikoa sakondu eta berritu egin zituzten jantziak.

Ehun urteko ibilbideari eta hori ahalbidetu dutenei 
aitortza egiteko, erakusketa zabaldu dute Getariako 
turismo bulegoan. Hainbat zatitan banatu dute 
eta, besteak beste, aztertzen ditu mundu biraren 
nondik norakoak, emakumearen papera XV. eta XVI. 
mendeetan, itsas mundua eta Getariak itsasoarekin 
zuen lotura Elkanoren garaian, orduko mundua, 
eta Lehorreratzeak, antzezlanak berak, izan duen 
garapena. Lehorreratzeetan erabili izan diren jantziak 
ere bertan daude ikusgai. 

Jakinarazi dutenez, bi urtez egongo da zabalik 
erakusketa eta, gero, Zarautz Jauregira lekualdatuko 
dute. Turismo bulegoaren ordutegian bisitatu ahal 
izango da. Erakusketaren zati bat.

Errigorako produktuak maiatzaren 11 banatuko dira

Errigorako bultzatzaileek emandako datuen 
arabera, aurtengo Eskutik eskura kanpainan, 
orotara, 9.000 eskaera baino gehiago egin dira. 
Getariarrek ere egin dute euren ekarpena; izan 
ere, 35 eskari izan dira herrian, iazko kopuruaren 
parekoa. 

Eskatzaileentzako esker hitzak izan dituzte 
Errigorako kideek: "Mila esker, bihotzez, Nafarroa 
hegoaldeko eta erdialdeko uztari 9.000tik gora 
sukaldetako atea zabaltzeagatik". Gaineratu dute 
kontsumitzaileengandik jasotako "babes izugarria" 
ekoizpen eremuan pauso berriak emateko "akuilu" 
izango dela. 

Produktuak eskatu zituztenek maiatzaren 11n jaso 
ahal izango dituzte Eskualtxetan. Artzape Euskara 
Elkarteko kideak bertan izango dira, 16:00ak eta 
20:00ak artean, banaketa egiten. Gogorarazi dute 
oraindik ordainketa egin ez dutenek eskudirutan 
egin beharko dutela produktuak jasotzean.

Elkanoren Lehorreratzeari buruzko erakusketa, zabalik

Errigorako produktuak Eskualtxetan, iaz, banaketarako prest.

KLIK BATEAN

Emakumeak betidanik ibili izan gara herrigintzan 
eta gaur-gaurkoz, ezbairik gabe, herrigintzaren 
euskarri garrantzitsuenetako bat garela ere esan 

genezake. Egutegiko maiatzeko argazkian ikus 
daitekeenez —iaz Elkanoren Lehorreratzeko jantziak 
josi zituzten emakume taldetxo bat ageri da—, nahiz eta 
plazaren erdigunean ez egon, herritik eta herriarentzat 
lan asko egin izan dugu eta egiten dugu, musu-truk.  

Herrigintzan ez ezik beste hamaika esparrutan 
arituak gara baina, askotan, itzalpean gelditu izan 
gara. Isilpeko lana egin izan dugu eta historian 
zehar, gutxitan eman izan zaigu merezitako lekua eta 
aitortza. Adibide modura, erreparatu Getariako kale 
edota eraikinen izendegiari. Pepita Enbil Musika Eskola 
izango da emakume baten izena daraman eremu 
bakarrenetarikoa. Zentzu askotan, ur azalean ikusi 
ez arren, izozmendiaren ur azpiko oinarri zabalaren 
zutabe izan gara emakumeak.

Idoia Arrieta historialariak mahai-inguru batean 
adierazi modura, zintzotasun ariketa historia zein 

ikuspuntutatik kontatzen den aitortzea. Izan ere, izaki 
sozialak garen heinean, gure ekintza oro, gutxi-
asko, subjektibotasunak bustita dago eta historia 
kontatzeko modua ere ez da salbuespena. Hala, 
oro har, orain arte jaso izan dugun historia egungo 
gizarte kapitalistaren eta heteropatriarkatuaren ispilu 
izan dela argi dago eta helburu izan du botere-
harreman jakin batzuk denboran iraunaraztea. 
Bestela, ekarri itzazu gogora eskolako historiako 
liburuak eta bertako pertsonaiak nahiz kontakizunak! 
Gehienak mendebaldeko gizonezko zuriek 
mendebaldeko gizonezko zuriez idatzitakoan 
oinarrituta daude. 

Egia da, azken urteetan, historia bestelako begirada 
batetik lantzen hasi diren ikerlariak ere badirela. Ildo 
horretatik, Getariako emakumeek historian zehar 
herriari egindako ekarpena aztertzeko beka jarriko 
da martxan herrian bertan. Ea zer dakarren, ze apurka-
apurka, gauzak aldatuz doaz baina historiaren hariak, 
oraindik ere, pertsona jakin batzuen eskuetan jarraitzen 
duenik ezin daiteke uka. 

BEGIRATZEKO MODU BAT

EZ GARA ISILDUKO...maiatzean

Eman	hemen		
zure	negozioaren		

berri

Aitona-amonekin solasean

Oporretan aitona-amonekin 
e l k a r t z e k o  a u k e r a 
handiagoa izan dugu eta 

hainbat konturen berri eman digute. 
Hona jaso dugunaren laburpentxoa.

Nolakoa zen Getaria txikiak 
zinetenean? 
Lehen moilan ez zegoen 
pantalanik, Itxas Etxe dagoen 
tokian jela fabrika zegoen. Altxerria 
Talaipe dagoen tokira arte iristen 
zen, eta hor ikasten genuen igerian.

Kanpoko jendea etortzen al zen? 
Bai, eskolara asko Espainia 
hegoaldetik etortzen ziren, baina 
turista askorik ez.

Nolakoa zen eskola? 
Orain liburutegia dagoen lekuan 
zegoen. Hasieran, eskola 
txiki batean ibiltzen ginen eta 
zenbakiak-eta ikasten genituen. 
Gero, beste eskola batera joaten 
ginen, eta han batuketak, kenketak, 
biderketak... ikasten genituen; 
azkenik, batxilergoa ikastera beste 
ikastetxe batera joaten ginen.

Zein zen hamaiketakoa zenuten? 
Ez genuen eramaten. Ez genuen 
jolas ordurik izaten. 

Motxila eramaten al zenuten? 
Ez, maleta kuadratuak genituen, 
honakoekin: arkatza, borragoma, 
koadernoak... Orduan pluma eta 
tinta urdina edo beltza erabiltzen 
genituen. Handik urte batzuetara 
atera zituzten boligrafoak.

Gogoratzen eskolako 
irakasleren batez? 
Don Fernando, adibidez. Oso 
zorrotza zen eta makilarekin 
jotzen zien ikasleei haserretzen 
zenean eta gauzak gaizki egiten 
zituztenean. Espainiako ereserkia 
kantatzera ere derrigortzen gintuen.

Nola janzten zineten? 
Neskek gona edo soinekoa, mutilek, 
ordea, galtzak. Beti zapatak, 
inoiz ere ez zapatilak eta udan 
sandaliak. Neskok mojen eskolan 
uniformea erabiltzen genuen.

Zertan jolasten zenuten? 
Pilotan, kukuka, sokasaltoan, 
saltaka, matxinsaltoak (bat 
makurtzean, besteak haren 
bizkarrera salto egiten), 
kaniketan, txirrikotan (bizikletaren 
gurpila makila batekin bultzatzen, 
zein iritsiko helmugara lehena)...

Errumanian ere antzera? 
Beno, harrapaketa errumanieraz 
huliu si porunbei deitzen zen, 
euskaraz izango litzateke "kaioak 
txoriak harrapatzen". Bestean 

antzekoak ziren, baina gustukoena 
dantzatzea izaten genuen.

Zenbateko familiak ziren? 
Zortzi edo hamar kidekoak ohikoak 
ziren eta 15ekoak ere izaten ziren.

Zer jaten zenuten? 
Gosaltzeko kafesnea eta tortilla 
etxeko arrautzekin. Bazkaltzeko: 
babarrunak, baba, oilasko 
gixatua, hirugiharra, odolkia eta 
etxeko barazkiak. Postrean etxeko 
sagarrak, gereziak, udareak... 
Meriendan txokolatezko bokadiloa 
izaten genuen eta afaltzeko, berriz, 
tortilla edo sardina lehorrak. Hori 
bai, igandeetan txibiak arrozarekin.

Zer egiten zenuten asteburuetan? 
Plazan jolasten genuen sokekin, 
pilotarekin...

Noiz hasten zineten lanean? 
Getarian emakume gehienak, 
antxoa lanean eta sare konpontzaile 
hasten ziren, 12 edo 14 urterekin 
eta gizonezko gehienak itsasora, 
arrantzara. Ni 16 urterekin hasi 
nintzen Zarautzeko ofizina batean.

HARRITARTEN TXUTXUPEKA



ARTZAPE · 2023ko maiatza 25

Gaurkoan komikiei buruz 
h i t z  eg ingo dugu. 
Ba al dago komikirik 

Getariako liburutegian? Galderari 
erantzun aurretik liburutegiko 
funtzionamenduaz jardungo gara 
labur-labur. Dakizuen moduan, 
liburutegietan gauza desberdin asko 
egiten dira eta erabiltzaileak bertara 
etortzen zaretenean gauzak funtziona 
dezaten, maileguak egin daitezen, 
material interesgarriak eskura egon 
daitezen, elkarrekin gauzak bertan 
egin ditzagun, aurretik hainbat lan 
egin behar izaten dira.

Guztien artean, liburutegiko funtsak 
aberasteko erosketak egitea dago. 

Ge ta r iako Uda lak  u r te ro 
diru partida bat onartzen du 
aurrekontuetan materiala erosteko 
eta horri esker, azken nobedadeei 
erreparatu eta liburutegira ekarri 
ohi ditugu. Esan beharra dago 
gainera, Next Generation funtsen 
baitan, dirulaguntza eskuratu duela 
Udalak eta ondorioz, 2023an diru 
gehiago izango dugula.

Haur literaturari eskainitako liburu 
erosketa bat egin zen urte hasieran 
eta oraingoan KOMIKI eskaintza 
zabal eta berria jarriko dugu 
eskuragarri gure liburutegian.

Orain arte bi atal desberdinetan 
izan dugu antolatuta komikiteka: 
batetik, haur komikiei eskainitako 
tokia eta bestetik, helduen komikiei 
eskainitakoa. Azken l iburu 

e ro s ke ta r e k i n 
60 komiki berri 
gehituko dizkiogu 
gure funtsar i 
e ta  gaz tee i 
eskainitako atal 
berria sortuko 
dugu.

Erositako material 
guz t iak ikus i 
eta irakurtzeko 
liburutegira etorri beharko duzue 
baina hemen zertzelada batzuk.

HAUR	KOMIKITEKA  
10 titulu berri, tartean:

•	 Waluk 1, 2 eta 3: Waluk hartz 
zuri txikiaren historiak biltzen 
dira. Hartz honen bizipenei 
esker guk ere badugu zer 
ikasia.

•	 Dinosauroak: non ote daude?
•	 Biga bildumari bi ale gehitu 

dizkiogu. Biga "benetan 
identifikatu gabeko animalia" 
hobeto ezagutzeko aukera, 
gure super lagun izateraino!

•	 Claude eta Morino 1 eta 2. 
Morino zezen gaztea eta 
bizirik dagoen eskeletoaren 
arteko gorabeherak.

GAZTE	KOMIKITEKA. 
Espazio propio eta berria 30 titulu 
berrirekin:

•	 Boruto eta Naruto: manga. 27 
ale ekarri ditugu dagoeneko 
zegoena osatze aldera.

•	 Ekoline txakur margolariaren 
historia ederra.

•	 Hegoak astinduz: abentura 
eta fantasiazko komikia.

•	 Elefantearen tristura: Louis haur 
umezurtzarekin bizitzaren alde 
gozo eta gogorrak.

H E L DU EN 	 KOM I K I T E KA  
17 ale berri, guztiak euskaraz:

•	 Maus: Holokaustotik bizirik 
irtendako baten kontakizuna.

•	 Miguel Marmolen hamaika 
eta bat jaiotzak: Dani Fanoren 
eskutik  Miguel Marmol 
Salvadorko borrokalariaren 
bizitza ezagutuko dugu.

•	 Emakume guztiok: Salvadorko 
Maraian, Cynthia, Mari Teresa 
eta Elsiren historia, kartzelatik 
bueltan baztertuak diren 
emakumeen historia.

•	 Zubigileak: Eduardo Madina 
eta Fermin Muguruzaren arteko 
elkarrizketa, Alfonso Zapicok 
nobela grafikora ekarria.

Beste hainbat sorpresa, liburutegian!

Getariako liburutegiko komikitegia

urpekHARIAK

1-14 As.-Ig.
Udalekutarako izen-ematea 
Bi hamabostaldi izango dira: 
uztailaren 3tik 14ra eta uztailaren 
17tik 31ra. Txiki Txokoan (HH2) 
zein udalekuetan (HH3-LH5) 
eman daiteke izena. Epez kanpo 
ez dute izen-ematerik onartuko. 
urritza.ae@gmail.com edo urritza.
udalekuak@gmail.com posta 
elektronikoetan apuntatu daiteke.

2-31 Ar.-Az.
Nerea eta Andoni pala 
memorialeko izen-ematea 
Izen-ematea posta elektronikoz 
egin behar da palamemoriala@
gmail.com helbide elektronikoan. 
Bikoteek mistoak izan beharko 
dute; haien izen-abizenak eta 
telefonoa zehaztu postan. 

Udal eta foru 
hauteskundeetarako 
mahaikideen zozketa 
Ordua: 19:00  
Lekua: udaletxea

Antxoa eta 
arrantzale 
egunak
5 Ostirala
•	 12:30ean, XI. Zilarrezko 

Antxuaren aipamena, 
Balenciaga Museoan. 

•	 18:30ean, Gure Txeruko 
dantzarien emanaldia, 
musika eskolako trikitilari eta 
Gazte Alaiakeko kideekin.

•	 Ondoren, Bentazaharreko 
Mutiko Alaiak.

•	 19:00etatik 21:00etara, 
antxoa dastaketa, frontoian. 

6 Larunbata
•	 10:00etan, J.S. Elkano IV. 

Xake Torneoa, Berdura plazan. 
•	 10:00etatik 14:00etara, 

saregileen lan erakusketa.
•	 10:00etatik 11:30etara, itsas-

eskulanak. Bestalde, Mater 
itsasontzira bisita gidatuak.

•	 11:30etatik 12:30etara, 
itsas-esperimentuak.

•	 12:30etik 14:00etara, 
arrantza tailerra. Bestalde, 
antxoaren artisau-kontserba 
tailerra Mater ontzian.

•	 16:00etatik 19:00etara, 
Mater ontzira bisita gidatuak. 

•	 18:00etan, euskal mitologia 
haur jolasak frontoian (eguraldi 
txarrarekin, kiroldegian).

•	 20:30ean, elizan, Eragiyok 
abesbatzaren emanaldia. 

8 Igandea
•	 10:00etatik 14:00etara, 

bisitak Mater ontzira eta 
kontserba tailerra.

•	 11:00etan, Gipuzkoako 
Trainerillen Ligako 3. 
jardunaldia.

•	 11:00etan, Arrantzaleen 
Meza Salbatore Deuna 
Abesbatzarekin. Artzapen, 
itsas-bedeinkapena. Ondoren, 
arrantzale zaharrei omenaldia 
eta hamaiketakoa.

•	 12:30ean, Getariako 
Musika Bandaren 
kontzertua, Bista Onan.

•	 18:00etan, Urrezko 
Aizkora, frontoian. 

•	 Bitartean, Irulitxa txaranga. 

Dantzari Txiki Eguna 
Antolatzailea: Gure Txeru

8 Astelehena
XXV. Salbatore Pilota 

Txapelketaren hasiera 
Kadete, jubenil eta nagusien 
mailako txapelketa. Abuztuaren 
6an jokatuko dira finalak.

11 Osteguna
Errigorako produktuen banaketa 
Ordua: 16:00-20:00  
Lekua: Eskualtxeta
Antolatzailea: Artzape Euskara 
Elkartea 
Errigorako produktuak eskatu 
dituztenek, haiek jasotzeko aukera 
izango dute.

Ixidro 
Deunaren 
Jaiak
12 Ostirala
•	 21:00etan, txupinazoa eta 

ikurrinaren igoera.
•	 22:00etan, mus txapelketa 

azkarra. Izen-ematea ordu erdi 
lehenago; bikoteko 30 euro. 

13 Larunbata
•	 17:00etan, ume jolasak.
•	 Ondoren, txokolatada.
•	 21:00etan, auzo afaria 

Euskal Parrilaren eskutik. 
Giroa alaitzen Julen Erkizi 
eta Manex Muxku. 

•	 Ondoren, elkartean barra 
irekia eta musika.

14 Igandea
•	 Goizean, meza.
•	 Ondoren, sagardo dastaketa 

txerriki erreaz elkarte inguruan.
•	 Gure Txeru dantza taldearen 

erakustaldia eta herriko 
gaztetxoen arteko pilota 
partida frontoian.

15 Astelehena
•	 Goizean, meza eta 

prozesioa.
•	 Txakolin dastaketa, txerriki 

errearekin.
•	 14:00etan, auzoko 

adindunen bazkaria. 
•	 22:00etan, erromeria Izer 

eta Alabierrekin, elkartean. 

18 Osteguna.
Egunerokotasunerako 
konpetentzia digitalak: 
arrakala digitala murrizten 
ikastaroa 
Ordua: 17:00-19:30 
Lekua: jubilatuen etxea 
55 urtetik gorakoentzako 
ikastaroa. Astearte eta ostegunero 
izango dira saioak. Izena 
maiatzaren 10a baino lehen eman 
behar da udaletxean. 

Katukale Irakurle Taldearen 
saioa 
Ordua: 18:30 
Lekua: udal liburutegia 
Aingeru Epaltzaren Erretzaile 
damutuen konpainia landuko dute. 

20 Larunbata
Getariako VII. Triatloia 
Ordua: 16:00 
Lekua: Malkorbe hondartza 
Maiatzaren 14ra arte egin daiteke 
izen-ematea. 

25 Osteguna
Heriotzaz hitz egin dezagun 
Ordua: 19:00-21:00 
Lekua: Alhondiga 
Ez da beharrezkoa aurrez izena 
ematea. 

27 Larunbata
XI. Floren Memoriala Futbito 
Txapelketako finala

2023ko MAIATZA Agenda www.artzape.eus webgunean 
eguneratzen dugu. Adi egon!

AGENDA

Urte osoan jartzen dutenei %10eko deskontua egingo zaie.

PUBLIZITATE TARIFAK

Tamainak

4,3 x 4
9 x 4

13,6 x 4
9 x 8

13,6 x 8
orri erdia

ZenbaTekoa

12 euro
24 euro
36 euro
48 euro
72 euro
96 euro




